
ООУ „ЛАЗО ТРПОВСКИ“ ОСВОИ НАГРАДА ВО ЈАПОНИЈА

ЖЕНИ-ЛИДЕРКИ ОД КАРПОШ ДЕЛ ОД ОБУКАТА ЗА 
ЗАЕДНИЧКА ГЛОБАЛНА ИНИЦИЈАТИВА НА СЗО И УНИЦЕФ

На меѓународниот литературен натпревар за млади кој се одржа во Токио 
(Јапонија), ООУ „Лазо Трповски“ од општина Карпош освои награда во екипна 
конкуренција на училишта. Имено, наградата на училиштето му ја донесоа 
седумтемина основци, Лара Станчева, Тамара Ѓоќеска, Атанас Стаматовски, 
Берк Ѓунеш, Стефан Митревски, Миа Хаас и Галена Стојановска, под 
менторство на предметниот наставник по германски јазик,  Стефан Симовски. 
Тие учествуваа со свои лични творби напишани во форма на есеј на тема 
„Младите како идни креатори на мир во светот“.

 

Годинава, на овој реномиран натпревар  кој се одржува во рамки на 
одбележувањето на „Деценијата на Обединетите нации за одржлив развој 
на образованието“ учествуваа 20.674 ученици од 168 земји ширум светот, 
а истиот го организира УНЕСКО и фондацијата ГОИ од Токио. Овој глобален 
проект се реализира од 2020 до 2030 година и во него активно се вклучени 
сите земји-членки на УНЕСКО. Покровител на натпреварот е министерот за 
образование, култура, спорт, наука и технологија на Јапонија.

Како  дел од ,,Заедничката глобална иницијатива на СЗО и УНИЦЕФ за ментално 
здравје и психо социјална добросостојба и развој на децата и адолесцентите’’, 
со поддршка на Министерството за  здравство, а во организација на 
Здружението за одржлив развој БИОМ, во понеделникот се одржа обука за жени 
лидерки од општините Карпош, Гостивар, Крива Паланка и Битола. Работната 
средба беше реализирана со цел поддршка за подигање на јавната свест 
за значењето на менталното здравје на децата, адолесцентите и младите 
лица. Ангажираните жени-лидерки со новостекнатите знаења и алатки, ќе го 
кренат гласот во средините кадешто живеат.

Тимот од жени-лидерки од Општина Карпош беше составен од др. Добрила 
Андоновска, Виолета Куновска, Невена Георгиевска, Благица Цветановска 
(членови на Советот на Општина Карпош) и Емилија Арсовска (раководител 
на Одделението за образование на Општина Карпош). Оваа обука која 
беше организирана во Скопје, е првата од последователна низа форуми во 
заедниците во општините Битола, Карпош, Гостивар и Крива Паланка во текот 
на 2023 година.

БЛАГОДАРНИЦИ ЗА ДАРУВАЧИ НА КРВ НА 
ТРАДИЦИОНАЛНАТА КРВОДАРИТЕЛСКА АКЦИЈА

Во рамки на Денови на Општина Карпош, денеска, традиционално се одржува 
крводарителска акција, со цел да се соберат што повеќе крвни единици и да 
се помогне онаму кадешто е најпотребно. Оваа акција, која се реализира над 
40 пати, започна во девет часот а ќе заврши во 17 часот, и на истата се очекува 
дека ќе се соберат повеќе од 120 литри драгоцена течност. Градоначалникот 
на Општина Карпош, Стевчо Јакимовски, присуствуваше на овој настан и ја 
даде својата поддршка кон дарителите, како долгогодишен дарувач на крв.

                        – Општина Карпош е рекордер со 638 собрани шишиња крв, а 
овој рекорд датира од 2012 година, како најмасовна крводарителска акција. 
Досега сеуште никој го нема соборено рекордот од нашата држава. Би сакал 
да упатам благодарност на нашите карпошани, бидејќи една капка крв живот 
значи, и би сакале тоа да се пренесе и кај младите. – рече Јакимовски.

 

                        По повод роденденот на Општина Карпош, трети ноември, и во 
рамки на крводарителската акција, градоначалникот  Јакимовски се сретна 
со евидентирани крводарители, кои се граѓани на Карпош и кои дарувале 
крв повеќе од 50 пати. Оваа драгоцена течност, во изминатите години, 
ја дарувале единаесет лица, меѓу кои и една жена, и кои продолжуваат и 
понатаму да бидат редовни дарувачи на крв. Првиот човек на Општината, им 
додели благодарници за нивната солидарност и упорност, а беше доделена 
и скромна финансиска поддршка.

 

                        -Во оваа прилика би сакал да поделам благодарници за луѓето 
кои традиционално се крводарители на секоја наша акција. Овде со нас се 
11 сограѓани кои дарувале над 50 пати и навистина сме им благодарни што 
спасиле нечиј живот. На овој начин  би сакале да ги стимулираме и помладите 
граѓани да бидат даватели на крв, бидејќи за некој тоа значи многу. – истакна 
градоначалникот.

                        На средбата се разговараше на многу теми, од каде се извлече 
апел за недозволиви одлуки од одредени институции.

-За жал, на оваа средба дознав дека на овие лица, кои се даватели на крв, 
со над 50 пати, им е укинат бесплатниот лабораториски преглед во сите 
здравствени установи, како приватни така и државни. Ова е навистина срамно 
и недозволиво. Исто така, Согласно законот за работни односи на овие луѓе 
им следуваат два слободни денови, а како приватни фирми уште посериозен 
проблем имаме кај институции кои се на државно ниво, да им се укинат и да 
не им се дозволени. Апелирам до сите јавни и државни институции и установи, 
како и приватниот сектор, да не им се поништуваат овие денови кои со Закон 
се донесени, и да  се врати бесплатниот лабораториски преглед за граѓаните 
кои се спасувачи на многу животи, бидејќи без нив работата на докторите би 
била уште потешка. – рече Јакимовски.

Петар Милетиќ во општина Карпош е вработен од 8 мај 2012 година. За овие 
11.5 години најголем дел од времето не се појавуваше на работа. Повеќе пати е 
опоменуван за неодговорниот однос кон работното место. Горе именуваниот 
скоро година дена користел друг колега кој го отчукувал во часовниот за 
работно време. 
Петар Милетиќ е префрлен на работни задачи во општинската архива. Истиот 
ден зема одмор и не се појавува на работа. Во текот на вчерашниот ден од 
страна на секторот за човечки ресурси  даден му е отказ.

СООПШТЕНИЕ

ЗАПОЧНА СЕЗОНАТА НА ЗЕЛКИТЕ

Од изминатиот викенд, во Општина Карпош започна  традиоционалниот пазар 
на зелките,  кој ќе трае еден месец. Локалната самоуправа на   мештаните- 
земјоделци од населбата Бардовци  и Злокуќани и  оваа година им обезбеди  
времено користење на просторот кој ќе биде наменет за продажба на 
производи за претстојната сезона.

Ова населено место во Општина Карпош  е надалеку прочуено по производство 
и пласман на овој вид зеленчукова култура, и токму  во овој период, кога 
зелката е стасана како готов производ, локалната самоуправа им излегува 
во  пресрет на земјоделците и  на еден  поорганизиран начин го уредува 
просторот на кој се наоѓа пазарот за зелки.

Времениот пазар  е поставен на улицата „ Скупи“. Општината  сето ова го 
прави без паричен надоместок, сé со цел да се поттикне  локалната микро 
трговија и земјоделско производство.

СПОРТСКИ ПЕХАРИ ЗА НАЈДОБРИТЕ

Во рамки на денови на Општина Карпош, вчера и денеска се одржаа спортски 
натпревари во кошарка, фудбал и одбојка за девојчиња за основните училишта,  
како дел од годинешната прослава од роденденот на локалната самоуправа.  
По вчерашниот кошаркарски натпревар, во којшто како победници се издвоија 
учениците од ООУ ,,Владо Тасевски’’, денеска, на игралиштето во населба 
Влае се одигра финалниот натпревар во фудбал помеѓу ООУ „Братство“ и 
ООУ „Владо Тасевски“. Голема неизвесност владееше на фудбалскиот терен, 
но како подобра  се покажа екипата од ООУ „Братство“ која успеа да ги 
совлада основците на ООУ „Владо Тасевски“ со резултат 2-0.

Имено, по повод роденденските денови на Општината, на теренот од салата 
во ООУ„Христијан  Тодоровски-Карпош“, се одигра одбојкарското финале 
и по одличната игра, тимот од  ООУ „Владо Тасевски“ ја покажаа својата 
борбеност  во дуелот со основките од ООУ„Јан Амос Коменски“, кои со 
резултат од 2:0 во сетови триумфираа и го подигнаа победничкиот пехар.

Градоначалникот на Општина Карпош, Стевчо Јакимовски ги додели 
дипломите и пехарите за најдобрите, а во својот поздравен говор го поддржа 
спортскиот дух на младите таленти и им посака уште многу успеси.

-Денот на Општината на одреден начин го одбележуваат сите граѓани 
на Општина Карпош со разни активности, од предучилишна возраст до 
највозрасните. Во текот на вчерашниот ден имавме финален натпревар во 
кошарка каде што пехарот го однесоа учениците од ООУ ,,Владо Тасевски’’, 
денеска повторно беа финалисти и во фудбал, но првото место им припадна 
на подобрите, во случајов на тимот од ООУ ,,Братство’’. Мене особено ми 
претставува задоволство да гледам ваков спортски и натпреварувачки дух, 
борбеност на теренот и упорност кај овие млади карпошани во кои има 
одлични таленти – истакна Јакимовски.   

По повод одбележување на 47 годишнината од основањето на Општина 
Карпош (3. ноември), градоначалникот Стевчо Јакимовски денеска ги прими 
во својот кабинет, членовите на шесте збратимени општини, Стари Град – 
Сараево (БиХ), Врњачка Бања (Србија), Сремски Карловци (Србија), Травник 
(БиХ), Тиват (Црна Гора) и Лапта (Кипар).

                Во рамки на средбата, присутните разговараа за тековните активности во 
нивните општини односно, со која динамика се одвиваат социо – економските 
текови кај нив, а исто така се говореше и за проблемите и предизвиците со кои 
се соочуваат локалните самоуправи и како за нив да се изнајде најсоодветно 
решение. На состанокот стана збор и за досегашните институционални 
практики кои ги применуваат административците при работа, кои треба да 
вродат со поефективен пристап кој ќе понуди подобар сервис за граѓаните.

Притоа, членовите на делегацијата од општина Лапта се заблагодарија на 
градоначалникот Јакимовски за топлиот прием, при што ги информираа 
присутните преку кусиот историјат за актуелната состојба во својата локална 
самоуправа, како и за подолгорочните стратегии за развој на оваа кипарска 
општина. Општиот заклучок на членовите на делегациите на збратимените 
општини беше дека, тие треба да работат интензивно на продлабочување на 
меѓусебната соработка, преку заедничко учество во меѓународни проекти.

Во духот на градење на пријателските односи, присутните заемно си 
разменија пригодни подароци, во вид на репрезентативен материјал.      

ЈАКИМОВСКИ ГИ ПРИМИ ДЕЛЕГАЦИИТЕ ОД ЗБРАТИМЕНИТЕ 
ОПШТИНИ



Општина Карпош        Ул. Радика бр.9        www.karpos.gov.mk       gradonacalnik@karpos.gov.mk

По повод  роденденот на Општина Карпош, денешното есенско сонце ги огреа 
малите шарени цветчиња кои продефилираа низ Општината. Разиграните 
цветчиња и широките весели насмевки, беа дел од денешната традиционална 
манифестација ,,Цветно дефиле’’, која се одржа во дворот на ООУ ,,Лазо 
Трповски”.

Со богата музичка програма, детската манифестација, го одбележа  47-от 
роденден на локалната самоуправа. Во присуство на градоначалникот Стевчо 
Јакимовски и делегации од збратимените општини, започна роденденската 
забава со звуците на детската музика. Првиот човек на Општината, Јакимовски 
со задоволство ги поздрави шарените цветчињи и им пренесе убави пораки.

-Ова есенско сонце секоја година грее и ни го разубавува овој празничен ден, 
бидејќи вие сте дел од секој роденден. Вие сте иднината на оваа Општина, 
потенцијалот лежи во вас. Ви посакувам безгрижно да растете, вредно да 
учите, и да се градите како примерни граѓани на оваа локална заедница и на 
државата – истакна Јакимовски.

Учениците од основните училишта и од градинките дојдоа да ја честитаат 
годишнината на Општина Карпош. Тие маршираа по улиците на Карпош, со 
заеднички пораки за мир, соживот и свест за екологијата. Среќен роденден 
Општина Карпош.

ШАРЕНИ ЦВЕТЧИЊА ЗА ДЕНОТ НА ОПШТИНАТА

Во рамки на денови на Општина Карпош, денеска градоначалникот Стевчо 
Јакимовски, заедно со делегациите од збратимените општини, засадија 
12 високо квалитетни листопадни и зимзелени дрвја на улицата ,,Бледски 
договор”.

Општина Карпош, како одговорен општествен субјект, и оваа година 
придонесе за зазеленување на јавните површини. Два пати годишно, Општина 
Карпош издвојува сума од 1.400.000 денари за зазеленување и обновување на 
зелените површини, со цел да се постигне здрава и чиста животна средина. 
Буџетот кој е издвоен за есенското садење изнесува 1.000.000 денари, и 
од истите набавени и засадени се 448 садници на територија на Општина 
Карпош, од кои:

-црвен јавор 50, каталпа 25 садници, обичен јавор 158 садници, дрво фотонија 
20 садници, туја смарагд 20, црвена слива 10 садници, туја пликата 50 садници, 
јапонска мушмула 5 садници, цветен пепел 20 садници, црвен костен 10 
садници, див костен 15 садници, црвена гума 15 садници, јапонска цреша 10 
садници, јапонска хризантема 20 садници и чемпрес со три топки.

Првиот човек на Општината, Јакимовски истакна дека е важно да се садат 
што повеќе дрвја, за да може да се заштити животната средина.

-Задоволство ми е што заедно со збратимените градови засадивме 12 дрвца 
на целосно реконструираната улица ,,Бледски договор”. Инаку, во акцијата за 
есенско садење, имаме преку 450 нови садници. Секое дрвце што е насадено 
има заштитна ограда, со плочка на збратимени градови кои што нивните 
градоначалници или претставници од нивните општини, го засадуваат. Би 
сакал да апелирам до граѓаните, да се грижат за зелените површини, бидејќи 
тоа ни е од особена важност за секој од нас, за чиста околина – заврши 
Јакимовски.

ЕСЕНСКИ САДНИЦИ ЗА ДЕНОТ НА ОПШТИНАТА

На базенот  СЦ  „Борис Трајковски“, по повод Денот на ослободувањето на 
Скопје, во организација на ВК ,,Вардар ветерани” и со подршка од Општина 
Карпош, денеска започнува Mеѓународниот турнир во ватерполо за ветерани 
(над 35  години). На турнирот, покрај домашната екипа на Вардар Ветерани која 
ќе настапи со два состава, ќе има и екипи од Хрватска, Босна и Херцеговина и 
Црна Гора. Покрај овие претставници од поранешна Југославија, на турнирот 
ќе учествуваат и екипи на ватерполисти-ветерани, кои доаѓаат од Грција, 
Бугарија, Турција, Словачка, Јапонија и Велика Британија.

Ватерполо  турнирот за започнат го прогласи градоначалникот на Општина 
Карпош, Стевчо Јакимовски.

-Ви посакувам добредојде на сите учесници на овој ватерполо турнир. Драго 
ми е што пред се се дружите и соработувате од сите држави од поранешна 
Југославија, и од соседството. Како досега така и понатаму Општина Карпош 
ќе го поддржува спортот,  ватерполото, пливањето, како и опстанокот на 
овој значаен спортски комплекс. На крајот би посакал многу дружења , нови 
пријателства и нека победат најдобрите. Го прогласувам турнирот за отворен 
– рече Јакимовски.

Мастерс-турнирот во ватерполо за ветерани,  на еден начин го афирмира 
ватерполото кај младата популација, како и дружбата за стекнување 
пријателства  помеѓу љубителите на овој спорт од целиот регион па и пошироко. 
По свеченото отворање, натпреварите меѓу ватерполистите-ветерани ќе се 
одиграат денес и утре од 10 до 17 часот, во базенот во СЦ„Борис Трајковски“ 
кој ќе биде отворен за сите љубители на ватерполото.

ЈАКИМОВСКИ ГО ОТВОРИ ТРЕТИОТ МЕЃУНАРОДЕН ТУРНИР ВО 
ВАТЕРПОЛО “13 НОЕМВРИ“-СКОПЈЕ

По повод одбележување на 47 годишнината од основање на локалната 
самоуправа, вечерва во Драмскиот театар – Скопје се одржа свечена 
академија на која присуствуваа градоначалникот Стевчо Јакимовски, 
членовите на Советот на Општина Карпош, претставници на општинската 
администрација, делегација од Каен (Франција), како и делегации од 
збратимените општини Сремски Карловци (Србија), Врњачка Бања (Србија), 
Стари Град – Сараево (БиХ), Травник (БиХ), Тиват (Црна Гора) и Лапта (Кипар).

            Свеченоста започна со интонирање на македонската национална химна 
во изведба на шестоодделенецот од ООУ „Христијан Тодоровски Карпош“, 
Даријан Симјаноски,  а веднаш потоа беше проектирана видео репортажа 
за општина Карпош, по што се обрати и градоначалникот Стевчо Јакимовски,  
кој меѓу другото говореше и за приоритетите на локалната самоуправа, како 
и за стратегијата за плански развој на општината.

„Неизмерно сум среќен што не удостоија со посетата нашите збратимени 
општини, а упатувам посебен поздрав и до општината Флори Сур Орн од 
Франција. Вечерва, локалната самоуправа заработи уште еден процент 
акции од сопственото постоење или 47 проценти од нашата желба, Карпош 
да биде вековит. Четириесет и седмиот роденден не е само задоволство и 
среќа туку и голема обрврска за минатите сегашните и идните генерации 
каква општина градевме, градиме и ќе им оставиме. Главниот аргумент 
мора да биде интересот на сите граѓани, не само во потесното, туку и во 
поширокото опкружување и од Карпош да направиме место не само каде 
што ќе се живее, одмара, рекреира, туку и место каде што ќе се работи“ – 
посочи Јакимовски.
 

Првиот човек на Општината напомена дека карпошани сега ја чувствуваат 
локалната заедница како дел од себе и како место каде што во секој дел од 
денот, дури и во ноќните часови, можат да ја добијат поддршката од него и 
од општинската администрација.

 

„Ќе повторам дека мојот мобилен телефон е јавно достапен на секој граѓанин 
не само од Карпош, туку од цела Македонија. Претпоставувам дека ова е 
редок случај каде што мобилниот телефон на еден градоначалник е јавно 
достапен до секој граѓанин, за да може во било кој момент да комуницира со 
оној кој тие го избрале да ја предводи локалната самоуправа. Искрено, морам 
да ви кажам дека не добивам повеќе од седум – осум повици за решавање на 
проблеми на граѓани во општина Карпош“ – рече Јакимовски.

ОПШТИНА КАРПОШ ОДБЕЛЕЖА 47 ГОДИНИ ПОСТОЕЊЕ

Тој резимираше дека е дојдено е време кога треба да се размислува за 
квалитетни решенија во инфраструктурата, но и во делот на урбанизмот. 
Според него, запирање на инфраструктурните проблеми и урбанистичките 
планови е обид да се запре животот во Карпош, односно неговиот развој.

„Во оваа пригода сакам да изразам благодарност на соработката со 
Агенцијата за млади и спорт и Владата на Република Македонија, затоа што 
плод на таа соработка е реконструкцијата на спортската сала Партизан 4, 
отпочнување на изградбата на новиот базен, изградбата на новите занимални 
во градинката Орце Николов, реконструкцијата на булеварот Манапо, 
мостот на улица Љубљанска преку реката Вардар, а на Градот Скопје за 
изградбата на кружниот тек на улицата Скупи и клучката на истоимената 
улица, како и пристапниот пат на улицата Љубљанска. Очекувам заедно со 
градоначалничката на Град Скопје, госпоѓата Арсовска, наредната година 
конечно да се изгради паркот во Карпош 4 на булеварот Илинден кој ќе се 
протега на неколку хектари, а чија што изградба чека на наша одлука. Убеден 
сум дека низ аргументирана расправа и континуиран дијалог ќе продолжиме 
да им служиме на граѓаните со една возвишена цел, да ни биде чест што 
сме нивни раководители, но и тие исто така да се гордеат што ние ја водиме 
општината“ – финишираше Јакимовски.
По повод 47 годишнината од своето формирање, Општина Карпош ги прогласи 
за свои заслужни граѓани, проф. д-р Никола Софијанов којшто е истакнат 
здравствен работник, педијатар и детски невролог, како и академикот Влада 
Урошевиќ, кој на јавноста и е познат како истакнат поет, прозен автор, 
преведувач, есеист, критичар и антологичар. Во оваа пригода, првиот човек 
на Општината им ги врачи плакетите на доктор Софијанов за неговиот 
извонредно голем придонес во афирмацијата  на детската неврологија, како 
и на академик Урошевиќ за извонредно големиот придонес во полето на 
литературата и книжевната наука.

Во рамки на манифестацијата, градоначалникот Јакимовски им додели 
јубилејни награди (признанија), на тројцата административни работници, 
Жарко Јосифовски, Марина Дабеска Проданова и Мирче Блажевски, за 
нивното 40 годишно работно искуство и посветеност во работата на Општина 
Карпош. Во таа насока, првиот човек на Општината му врачи пофалница и 
на Ванчо Вељановски, за неговата 40 годишна посветена работа во една од 
јавните установи во општина Карпош.

 По повод 47 роденден на локалната самоуправа, Советот на Општина Карпош 
додели и три награди за достигнувања во спортот. Поточно, каратистот Витомир 
Трајковски доби награда во висина од 50.000 денари за неговиот постигнат 
голем успех во полето на боречките спортови (карате). Мотоциклистот 
Слободан Ивчевски којшто е натпреварувач на БМУ – Европски шампионат  
во брзински мотоциклизам во класата формула 600, доби награда од 40.000 
денари, за постигнат голем успех во мотоциклистичкиот спорт. Исто така, 14 
годишниот мотоциклист Иво Стевков којшто е натпреварувач во класата MX 
– 85, доби парична награда во износ од 30.000 денари, за постигнатиот голем 
успех во мотоциклизмот.

ЗАПОЧНА ЕСЕНСКАТА ДЕРАТИЗАЦИЈА ВО КАРПОШ

На 6ти ноември започна акцијата за редовна есенска дератизација која се 
спроведува секоја година на територијата на општина Карпош, за која се 
очекува да трае речиси до крајот на оваа календарска година. Инаку, оваа 
иницијатива се реализира со цел уништување на штетните глодари и инсекти, 
но и како превенција од заразни болести. Во таа насока, со дератизацијата ќе 
бидат опфатени околу 5.000 шахти, откако локалната самоуправа претходно 
спроведе дезинфекција, дезинсекција и дератизација на сите основни 
училишта и детски градинки на своето подрачје.

